
دووانەی ناتەبای کورد بوون و ئێرانی بوون
         

کەیهان یووسفی

خولیای گەیشتن بە مافی یەکسان لە گەڵ داگیرکەر هیچ کات نایەتە دی. 
ئەمە قەیرانێکە کە بزووتنەوەی کوردستان بەگشتی و لە ڕۆژ هەڵاتی کوردستان 

بەتایبەتی نەیتوانیوە خۆی لێ دەرباز بکات. چونکە ئامانجی بزووتنەوەی 
دژەداگیرکاری مافی یەکسان نییە، بەڵکوو ڕزگارکردنی تاکی داگیرکراوی کوردە 

لە داگیرکاری. لە پرۆسەی داگیرکاریدا، کەسایەتیی تاکی کورد ئاڵۆز و لە 
خۆنامۆکراوە و دەبێت کار بۆ ڕزگارکردنی خۆی لە گشت بوارەکاندا بکات.



پوختە 
خەبات لە کوردســتان وەکــوو خەباتی دژ بە 
داگیرکاری خۆی ناساندووە و پێناسە کردووە، 
بەڵام هەڵسوکەوتی ئەم بزووتنەوەیە ئێستاشی 
لەگەڵدا بێت لە هەڵسوکەوتی بزووتنەوەیەکی 
و  کوردســتان  ناچێــت.  دژەداگیرکاریــی 
داگیرکاری باســێکی نوێ لــە نێو کۆمەڵگای 
کوردستاندا نییە، بەڵام بە شێوەی ئاکادێمیک 
و بــە تایبەت لــە ڕۆژهەڵاتی کوردســتان، 
لەم ســاڵانەی دواییدا بابەتێکی سەرەکی بۆ 
لێکۆڵینەوە بووە و بە باشــی کاری لە ســەر 
کراوە. داشکاندنی پرسی کوردستان تا ئاستی 
کێشەی حکوومەتە ناوەندییەکان، لە ڕاستیدا 
سڕینەوەی مەبەستی ســەرەکیی پرسەکەیە. 
ســەروەریی فــارس، بــە تەنیــا خواســتی 
ڕێژیمەکانی تاران نییە، بەڵکوو خاڵی هاوبەشی 
زۆرینەی فارسە و فارسەکان بە هیچ چەشنێک 
حازر بە هەڵوەشــاندنەوە یان هاوبەشــکردنی 
ئەوانیتر لەم ســەروەریەدا نابــن. داگیرکاری 
فــارس بۆ بەردەوامبوونی ســەروەریی خۆی، 
دەیهەوێت لە نێو دیسکۆرسی خۆیدا چالاکی 
بکەین. بۆ ئەوەی فریای بــە گژداچوونەوەی 
ئەوان  داگیرکاریی  بەردەوامەکــەی  پرۆســە 
نەکەویــن، هەوڵ دەدەن پەرە بە زەمینەکانی 
بەگژداچوونــەوەی ناوماڵی کورد بدەن و بەم 
چەشــنە ئێمە لــە ئامانجــی ڕزگاری دوور 
بخەنەوە. ناســیۆنالیزم یان کوردســتانی بوون 
بنەما و ستراکتۆری یەکخستن و کۆکردنەوەی 
هێزی کۆمەڵگەی داگیرکراوی کوردستانە بۆ 

کۆتاییهێنان بە داگیرکاریی ئێرانی.

پێشەکی
یەکێک لــەو تایبەتمەندییانەی ڕەنگە لە چاو 
نەتەوەکانی تر لە نێو سیاســییەکانی کورددا 
بەرچاوتر بێــت، تایبەتمەندیی یەکنەگرتن و 
پێکەوە هەڵنەکردنە. لە زۆربەی شــرۆڤەکاندا 
تیشک خراوەتە سەر دیاردەی بەهەندنەگرتنی 
بەرژەوەندیی گشتیی »کوردستان و کورد« لە 

لایەن حیزب و لایەنە سیاسییەکانی کوردەوە، 
لــە حاڵێکــدا دروشــم و لێدوانــی ڕۆژانەی 
شرۆڤەکار و بەڕێوەبەرانی پارتە سیاسییەکان، 
هەمیشــە بــە دروشــمی »ســەرکەوتن لە 
یەکگرتندایــە« دەســت پــێ دەکات. یەکەم 
زەروورەت یــان ئەولەوییەتــی یەکــەم بــۆ 
نەتەوەیەکــی ژێردەســت و داگیرکراو لەمەڕ 
ڕزگاری، هەبوونــی یەگرتوویی لە نێو هێز و 
ڕەوتــە خەباتکارەکانیدا و هەروەها ڕێککەوتن 
لــە ســەر خاڵەهاوبەشــە نەتەوەییەکانیەتی؛ 
بەڵکوو لــە ئەگەری پێشــهاتنی دەرفەتێکی 
لەبــار، چ خۆیــان بیخوڵقێنن یــان بە هەر 
هۆکارێکی دیکە بۆیان بڕەخسێت، کەڵکی لێ 
وەربگیرێت و کۆتایی بە ستەمی ژێردەستەیی 

و داگیرکاری بهێنرێت.
کوردســتان و پرسی داگیرکاری باسێکی 
نوێ لە نێو کۆمەڵگای کوردستان نییە، بەڵام 
بە شێوەی ئاکادمیک و بەتایبەت لە ڕۆژهەڵاتی 
کوردســتان لەم ســاڵانەی دواییدا بابەتێکی 
ســەرەکی بۆ لێکۆڵینەوە بووە کە بە باشــی 
کاری لە ســەر دەکرێت و لایەنە شاراوەکانی 
ســەرنەکەوتنی بزووتنــەوەی کوردســتان و 
هۆکارەکانی باشــتر دەستنیشان دەکرێن. بە 
گشــتی دوو شــرۆڤە لەمەڕ »کۆلۆنی«بوونی 
کوردســتان لــە ئارادایە: کوردســتان وەکوو 
کۆلۆنییەکــی نێونەتەوەیــی کە کەســانێکی 
وەک بیرمەندی تورک، ئیســماعیل بێشکچی 
باسیان لە سەر کردووە و هەروەها کوردستان 
وەکوو کۆلۆنییەکی نێوخۆیــی کە دەبێت لە 
چوارچێوی سنووری ئەو دەوڵەتانەی کوردیان 
بە ســەردا دابــەش کراوە شــرۆڤە بکرێت.1 
خوێندنەوەی دۆخی خەبات لە کوردستان لەم 
دەلاقەیەوە، واتە وێناکردنی کوردستان وەک 
کۆلۆنییەکی داگیرکــراوی ئێرانییەکان، زیاتر 
یارمەتیمان دەدات هەتا بەدوای وەڵامێک بۆ 
ئەم پرسیارەدا بگەڕێین کە بۆچی کوردستان 
ئێستاشــی لەگەڵدا بێــت نەیتوانیوە خاوەنی 
بزووتنەویەکــی یەکگرتــوو و رێکخراو بێت و 

لەبەر چی هەڵسوکەوتی تاکی سیاسیی کورد 
بەرانبــەر بە خــۆی لە لایەکــەوە و بەرانبەر 
بــە داگیرکەران لە لایەکی دیکــەوە، ئاڵۆز و 
ناسروشــتییە. لەم بابەتەدا هــەوڵ دەدرێت 
ئاوڕێک لە چۆنیەتیی بیچمگرتنی تاکی کورد 
و هەڵســوکەوتی کورد لە پرۆسەی سیاسەتی 
داگیرکاریــی ئێرانییەکاندا بدرێتەوە. هەروەها 
ئەم وتارە هەوڵ دەدات شــرۆڤەیەک بۆ ئەم 
پرســیارە بکات کە داگیرکەری ئێرانی لە چ 
ڕێگایەکــەوە کار بۆ لەقاڵبدانی کەســایەتیی 
تاکی کورد هەر لە منداڵییەوە دەکات بەڵکوو 
چالاکــی و خەباتــی تاکی کورد لــە بازنەی 
پێناســە و گوتاری داگیرکــەر دەرباز نەبێت 
و بەم چەشــنە ســەروەریی خــۆی بەرهەم 
بهێنێتەوە. خولیای گەیشتن بە مافی یەکسان 
لــە گەڵ داگیرکەردا قــەت نایەتە دی. ئەمە 
قەیرانێکــە کــە بزووتنەوەی کوردســتان بە 
گشــتی و ڕۆژ هەڵاتی کوردستان بە تایبەتی 
نەیتوانیــووە لێی تێپەڕێــت. چونکە ئامانجی 
بزووتنەوەی دژە داگیرکاری، مافی یەکســان 
نییە، بەڵکــوو ڕزگارکردنی تاکی داگیرکراوی 

کوردە.

خەونی بوون بە فارس
تەمەنم لە نێوان شــازدە و حەڤدە ساڵان بوو، 
کۆتاییی وەرزی بەهــار بوو و لە گەڵ کوڕی 
پووم، بۆ کرێکاری ڕۆیشــتین بۆ تاران. دیارە 
پوورزایەکی ترمان لەوێ بوو کە لە کارگەیەک 
کاری دەکرد و ڕۆێشــتین بۆ لای ئەو. یەکەم 
جــار بــوو دونیــای دەرەوەی کوردســتانم 
دەبینی. لە گەراجەوە تەکســییەکمان گرت؛ 
لە نێو تەکســیدا بانگی کــوڕی پوورم کرد تا 
لەگەڵی بدوێم، بە تووڕەییەوە ســەیری منی 
کرد و وتی »فارســی قســە بکە لامەسەو )لا 
مەزهــەب( با نەزانن کوردین«. دیارە من هەر 
ملم نەدا، نە حەزم لە فارسی قسەکردن بوو و 
نە متمانەبەخۆبوونێکم لە خۆمدا شــک دەبرد 
کــە بێ لەهجە فارســی قســەبکەم، دواجار 

ئەویش دوای چەن ڕۆژ ســووکایەتی بینین و 
گاڵتەکردن بە لەهجە فارسییەکەی، ئیدی لە 

گەڵ فارسەکانیش بە کوردی دەدوا.
وەکوو بەشێک لە ئیلیت و سیاسییەکانی 
کۆمەڵگــەی داگیــراوی کوردســتان، کوڕە 
پوورەکەی منیش دەیویســت ببێ بە خاوەنی 
شکۆ و شارستانییەت. ببێت بە کوڕە تارانی و 
بە لای ئەوەوە بۆ گەیشتن بەم ئاستە خەیاڵییە، 
دەبێت حاشــا لە کوردبوونــی خۆی بکات و 
ببێت بە فارس یان دەبێ بە فارســییەکی بێ 
خەوش بدوێت، بەڵکوو دەرگاکانی بەختەوەری 
بە ڕوویــدا بکرێنەوە؛ بەڵام بــێ ئاگا لەوەی 
کۆمەڵگــەی داگیرکــەر ناتوانێت ئەو لەخۆی 
بگرێت. ئەو دەبێت هەر ســووک و داگیرکراو 
بـــمێنێتەوە. ئەو تەمەنی کەم بوو و بە هۆی 
کاریگەریی سیســتەمی پەروەردە و میدیای 
ئێرانییەوە، وای دەزانــی تاکی فارس خاوەن 
شارســتانییەت و هەڵگری حەقیقەتە. »فرانتز 
فانۆن« لە پەرتووکی »پێســتی ڕەش و ماسکە 
ســپییەکان«دا بەم جۆرە شرۆڤەی ئەم دۆخە 
دەکات: »قارەمــان لای منداڵێکی داگیرکراو، 
پیاوێکــی داگیرکەرە. چونکە لــە قوتابخانەدا 
فێری دەکەن کە پیاوی ســپی حەقیقەت بۆ 
وەحشــییەکان )ڕەش پێستەکان( دەهێنێت. 
ئەو لە پەڕتووکی داگیرکەران و لە قوتابخانەدا 
فێــری چیرۆکــی وەحشــییەکان دەبێت.«2 
چیرۆکی منداڵێکی لەدایکبووی کوردســتانی 
داگیرکراو بــەدەر لەمە نییە. لــە پەڕتووکی 
مێژوو لــە قوتابخانە ئێرانییەکانــدا، قارەمانە 
نەتەویییەکانی ئێمە دەکرێن بە تاکێکی دوور 
لە شارســتانییەت. بۆ نموونە: ســمکۆ، باوکی 
ناسیۆنالیزمی کوردستان بە جەردە و مرۆڤکوژ 
دەناســێنرێت و داگیرکەرە بکووژەکانیشــی 
دەبن بــە قارەمان. واتا ئێمە لــە منداڵییەوە 
فێردەکرێین ڕێز لە بکوژەکانی خۆمان بگرین 
و بێز لە قارەمانەکانی خۆمان بکەین. ئێمە هەر 
لــە منداڵییەوە لە قوتابخانەکان فێر دەکرێین 
کوردبوون تاوانە و فارســبوون شــانازییە. بۆ 

گەیشــتن بە ئاســایش و هەڵاتن لە ڕەنج و 
ئازار، دەبێت کــورد نەمێنیت و کوردبوون بە 

واتای دۆخێکی پڕ ئێش و ئازار دێت.
 ئەم زارۆکە کوردەش هەر لە ســەرەتاوە 
لە نەستی خۆیدا سەرکوت دەکرێت. شوناسی 
دەشــێوێنرێت و لە دژوازیی چیرۆکی نێوان 
بنەماڵــە و قوتابخانــەدا، لــە دژوازیی نێوان 
چیرۆکی زارەکی و فولکلۆری کۆمەڵگای خۆی 
و گێڕانەوە درۆیینەکانی نێــو پەرتووکەکانی 
قوتابخانــەی داگیرکەردا دەژیــت و لەگەڵ 
شــوناس و کەلتــوور و مێــژووی خــۆی و 
نەتەوەکــەی نامۆ دەبێت. ژیــان لەم دۆخەدا 
کاریگەری لە ســەر دروستبوونی کەسایەتیی 
تاکی داگیرکــراو دادەنێت. کاریگەرییەک کە 
ڕەنگە تا مردن لەگەڵی بێت و نەکرێت خۆی 
لێ دەرباز بکات. دیــاردەی »خۆبەکەمزانین«، 
دەرکەوتەی وەهــا دژوازییەکە کە لە ڕێگای 
ســەپاندنی  بــۆ  داگیرکــەرەوە  ڕاســیزمی 
ســەروەریی سیاســی و ئابووریی خۆی دێتە 
ئەنجــام و هەر بۆیە تاکێکی کورد لە بەرانبەر 
فارسێکدا بەردەوام هەست بە خۆ بە کەمزانین 
دەکات. تاکێکی خۆبەکەمــزان ئیدی توانای 
بەرەوڕووبوونەوە لەگەڵ داگیرکەری پێ نامێنێ 
و لە جیاتی تێکدانــی پەیوەندیی داگیرکەر-
داگیرکراو، دەیهەوێت ببێت بە بەشــێک لەو. 
واتا توانای دەربازبوون لەو پێناسەیەی نامێنێ 

کە بۆی دانراوە. 
خولیای گەیشــتن بە مافی یەکســان لە 
گــەڵ داگیرکەر هیــچ کات نایەتە دی. ئەمە 
قەیرانێکە کە بزووتنەوەی کوردستان بەگشتی 
و لــە ڕۆژ هەڵاتــی کوردســتان بەتایبەتــی 
نەیتوانیــوە خــۆی لێ دەرباز بــکات. چونکە 
ئامانجــی بزووتنەوەی دژەداگیــرکاری مافی 
یەکســان نییــە، بەڵکــوو ڕزگارکردنی تاکی 
داگیرکراوی کوردە لە داگیرکاری. لە پرۆسەی 
داگیرکاریدا، کەسایەتیی تاکی کورد ئاڵۆز و لە 
خۆنامۆکراوە و دەبێت کار بۆ ڕزگارکردنی خۆی 
لە گشــت بوارەکاندا بــکات. فانۆن پێی وایە: 

دژەداگیرکارییەکان،  نەتەوەیییــە  »بزووتنەوە 
ئایدۆلۆژیــای  هەڵوەشــاندنەوەی  توانــای 
سیســتەمی داگیرکارییــان نییــە. ڕێبــەرە 
نەتەوەییەکانی سەر بە چینی ناوەڕاستی ئەم 
بزووتنەوانە پێیان وایە گەیشتن بە دەسەڵات 
کۆتایی بــە داگیرکارییە، بەڵام دوایی خۆیان 
دەبن بە نوێنەرانــی بورژوازیی داگیرکاری«.3 
ڕەگی ڕاســتی و تاڵیی ئــەم لێدوانەی فانۆن 
لە ڕەوشی هەنووکەییی باشووری کوردستاندا 
دەبینرێت. دۆخێکی تراژیک کە بەشیکی زۆر 
لــە ڕێبەرانی بزووتنەوەی کورد لە ڕۆژهەڵاتی 
کوردستانیش وەک نموونە و ئایدیال خەونی 
پێوە دەبینن؛ واتا گەیشــتن بە دەسەڵات لە 
جیاتی کۆتاییهێنان بە داگیرکاری؛ هەر بۆیە 
بەردەوام دەیانهەوێت لە گەڵ داگیرکەر پێک 

بێن.

پارادۆکسی هەڵسوکەوتی سیاسیی ئێمە
شۆڕشــی ژینا لــە پاییزی ســاڵی 2022 ی 
زایینی، بۆ جاڕێکی دیکە تێگەیشتنی تەسکی 
سیاســەتمەدارانی کورد لە سەر ئەوانی دیی 
دەرخســت. لە شــەقامەکانی کوردستان بۆ 
ڕزگاربــوون لە دەســت داگیــرکاری خوێن 
دەدرا و کەچــی سیاســییەکانی ئێمــە بــە 
تەمــای ڕەحمەتی دەســتی فارســێکی بێ 
دەســەڵات، لــە دیبەیــت و ڕاگەیاندنەکاندا 
لەبەریان دەکڕووزانەوە. ئیدوارد سەعید، پێی 
وایــە: »پەیوەندیی نێوان ڕۆژئــاوا )داگیرکەر( 
و ڕۆژهـــــەڵات )داگیرکــراو(، پەیوەندیــی 
هێــز، ســەروەری و پلــە جۆراوجۆرەکانــی 
هێژمۆنییەکی ئاڵۆزە«.4 خەسارناسیی شۆڕشی 
ژینا پێمان دەڵێت چۆن کورد دیسان هەڵەی 
دوای شۆڕشــی ١979ی دووپــات کردەوە. 
دووپاتکردنــەوەی ئەم هەڵانە ســەلمێنەری 
تێنەگەیشــتن لە دۆخی خۆت و نەناســینی 
قووڵی بەرانبەرەکەتە. هیچ فارسێک لە ڕێگای 
ئاشــتییەوە هێز، سەروەری و هێژمۆنی خۆی 
لە گەڵ تۆ دابەش ناکات. ئێمە پێویســتمان 

بە دووبارە بیرکردنەوە و خەسارناســیی قووڵ 
و بــەربڵاوی مێــژوو و دۆخــی هەنووکەییی 
خۆمانــە. کورد لە شۆڕشــی ١979دا ســێ 
ڕەوتی ســەرەکیی هەبوو کە ئەم سێ ڕەوتە 
دەیانویســت لە ڕێگەی گشــتییەتی ئێرانەوە 
مافی کورد دابین بکــەن. حیزبی دیمۆکرات 
پێی وا بوو ئێرانێکــی دیمۆکراتیک دەتوانێت 
پارێزەری خودموختاری بۆ کوردستان بێت و 
بۆ ئەو مەبەستەش پێویستیی بە هاوخەباتیی 
ڕەوتی دیمۆکراســیخوازی ئێرانی بوو. کۆمەڵە 
دەیهەویســت لە ڕێگای هاوکاریکردن لەگەڵ 
هێــزە چەپــە ئێرانییــەکان کۆمەڵگایەکــی 
پرۆلیتاری بۆ ئێران دروســت بکات و ڕەوتی 
ئەحمەدی موفتیزادەش لە ڕێگەی خومەینی 
و دواتــر گرووپــە ســونییەکانەوە کاری بــۆ 
دامەزراندنی حکوومەتی شــووراییی ئیسلامی 
بــۆ ئێــران دەکــرد تاکــوو گەرەنتییەک بۆ 

مافەکانی کورد وەربگرێت.
و  ئایینــی  و  نەتەوەیــی  ســتەمی 
دواکەوتووییــی ئابووری و ... لە کوردســتان، 

بەرهەمی سیاســەتی داگیرکاریــی دەوڵەتی 
فارسە. هەروەک لە ســەروەوە ئاماژەمان پێ 
کرد، دۆخــی داگیرکاریی تاکــی کورد هەر 
لە منداڵییەوە تووشــی داڕمانی کەسایەتی و 
متمانەبەخۆنەبوونی کردووە؛ بە چەشنێک لە 
خۆی نامۆکراوە کە هەست بە خۆبەکەمزانین 
لە ناخیدا جێگیر بووە. دەربازبوون لەم دۆخە 
پێویستی بە ڕزگاربوونی تاکی کورد لە هەموو 
ڕەهەندەکانی داگیرکارییە نەک بەســتراوەیی 
بــە داگیرکەر و بــوون بە ئــەو. بزووتنەوەی 
کوردســتان لە ژێر کاریگەریــی ئایدۆلۆژیای 
چەپی ئێرانی و ئیسلامی ئیخوانی، لە جیاتی 
خەبات بۆ بنەبڕکردنی پرۆســەی داگیرکاری، 
بە وتەی ئیدوارد سەعید، تێکدانی پەیوەندیی 
هێز و سەروەری و هێژمۆنی، بە تەمای ڕێفۆرم 
و چاکسازی لەم پەیوەندییەدایە. پەیوەندییەک 
کــە لای دەســەڵات و ئۆپۆزیســۆنی فارس 
هەمیشــە ئەولەوییەتی یەکەم و هێڵی سوور 
بووە و پاراستنی ئەم هێژمۆنییە، پێشمەرجی 
هــەر چەشــنە وتووێژ یــان دروســتکردنی 

هاوپەیمانییەک لە گەڵ کورد بووە ودەبێت. 
ئــەوەی زۆر ڕوونــە، بەڕێوەبەرانی پارتە 
بیرکردنەوەیان  کوردســتان  سیاســییەکانی 
هێشتا لە دۆخی شۆڕشــی ١979دا چەقیوە 
و نایانهەوێــت ئەو ڕاســتییە ببینن کە کورد 
لــە ڕێگای تارانــەوە ڕزگار ناکرێــت؛ بەڵکوو 
بۆ گەیشــتن بە ڕێگەچارەی نوێ، پێویســتە 
دان بە شکســتی بێ ئــەملاو و ئەولای ئەو 
چاوەڕوانییانــەدا بهێنــن کە لــە کۆمەڵگای 
فــارس هەمانبووە. خەباتی کوردســتان هەر 
لــە ســەرەتاوە خەباتێکــی دژە داگیرکاری 
بــووە و کوردســتان تەنیا لە کوردســتانەوە 
ڕزگار دەکرێت. د. عەبدولڕەحمان قاســملوو 
لەمبارەیەوە دەنووســێت: »هۆکاری سەرەکیی 
ســەرهەڵدانەکانی کورد، ســتەمی نەتەوەیی 
بوو. لە لایەکەوە هزری ناسیۆناڵیســتی لە نێو 
کوردەکاندا لە حاڵی گەشەدا بوو و لە لایەکی 
دیکــەوە ســتەمی نەتەوەییــی داگیرکەرانی 
کوردســتان بۆ ســەر کۆمەڵگای کوردستان 
ڕۆژبەرۆژ زیادی دەکرد«5. بە بۆچوونی یاماهاتا 
»دەوڵــەت- نەتــەوە تەنیــا وەک داهێنانی 
ئەورووپیــەکان پێناســە ناکرێــت، بەڵکــوو 
ئامرازی کۆلۆنیالیزمیشە. هەروەها سڕینەوەی 
پرۆژەیەکی   )Decolonisation( داگیــرکاری 
ڕزگاریدەری نەتەوەییە: واتا لە ســەر بنەمای 
هێلێکی نەتەوەیی ڕێکخستنی بۆ دەکرێت تا 
هێز و دەسەڵاتی داگیرکاری بە پێکۆڵ بکێشێ 
و کۆتاییــی پــێ بێنێ«.6 ئــەم بۆچوونەوەی 
سەرەوە بۆ ئێمەی کورد لە خەباتی سەد ساڵی 
ڕابردوودا جۆرێک پارادۆکسی فیکریی دروست 
کردووە کە بزووتنەوەی کوردستانی بە تەواوی 
تووشــی خەســار کردووە. هەر بۆیە ئێمە لە 
ژێر کاریگەریی دیسکۆرســی مارکسیستی و 
دژە ڕۆژئاوایــی کە لە تارانەوە پــان ئێرانیزە 
دەکــرا، بــەرەوڕوی دەســەڵاتی داگیرکەری 
تاران بووینەتەوە. تەنیــا گوتارێک کە توانای 
یەکخســتنی خەڵک بۆ ڕزگاری لە دەســت 
داگیرکاریــی هەیە، ناســیۆنالیزمە؛ هەر بۆیە 

ئێمە کە لە ژێر ســتەمی داگیرکاریدا دەژین، 
بۆ ڕزگاربوون پێویستمان بە ناسیۆنالیزم هەیە 
و لە لایەکی دیکەوە ناسیۆنالیزم ودەوڵەت – 
نەتەوە بە ئامــرازی داگیرکاری و ئیمپریالیزم 

دەزانرێت. 
لــە ســەرەتای شۆڕشــی ١979دا هەر 
سێ ڕەوتی ســەرەکیی کوردســتان خۆیان 
وەکوو ڕەوتێکی دژە ئیمپریالیســتی پێناسە 
دەکرد و هــەر بۆیەش یان ناســیۆناڵیزمیان 
وەکــوو ئەولەوییــەت لە بەرچــاو نەدەگرت 
یاکوو دژایەتییان دەکــرد. دەوڵەتی نەتەویی 
ڕاستییەیەکی ئەمڕۆیی و نەزمێکی جیهانییە. 
ئەرکــی کورد و هێزی کــوردی نییە کە ئەم 
نەزمــە بگۆڕێ و توانای ئەوەشــی نییە. هەر 
بۆیە دەبووا و دەبێت خۆی لەگەڵی بگونجێت 
و جــێ پێیەک بۆ خۆی دابیــن بکات. ئەمە 
ڕاســتییەکی ڕوونە کە یەکەیەکی دانپێدانراو 
و خــاوەن ڕەوایــی لــە ئاســتی جیهانیدا؛ 
دەوڵەت- نەتەوەیە و بۆ ڕۆڵگێڕان لە ئاســتی 
نێونەتەوەیی و پاراستنی گشتییەتی شوناس و 
بوونی خۆت، دەبێت خاوەنی خاک و دەوڵەتی 
خۆت بیت. نزیک بە یەک ســەدە خەبات لە 
کوردســتانی ڕۆژهەڵات ســەلماندوویەتی بۆ 
گەیشــتن بە مافی دیاریکردنی چارەنووس و 
دەربازبــوون لە داگیرکاری، پێویســتیمان بە 
دەوڵەتی نەتەوەیییە و بێ دەوڵەتی، ڕیشــەی 
ئــەم دۆخە پڕ لە ســتەم و تراژیکەی کوردە. 
بۆچوونێــک کە لە کاتی ناشــتنی شــەهید 
»ژینــا ئەمینــی«دا کۆمەڵگەی کوردســتان 
لە گۆڕســتانی شاری ســەقز بە دەنگی بەرز 
هاواریان دەکــرد: »داگیرکەری ئێرانی، قاتڵی 
ژینامانــی«.7 کۆمەڵگای کوردســتان ئاگایانە 
سەرچاوە و هۆکاری ستەمی پێناسە کردووە، 
هــەر ئەو کات لە ســەر گۆڕی شــەهیدێک 
لە بــۆکان، ئەندامێکــی بنەماڵەکەی بەچەند 
ڕســتە، بــەڵام ورد ئەمەی شــی کــردەوە: 
»رێژیــم لەتاران دیکتاتۆر و فاشیســتە بەڵام 
لە کوردســتان داگیرکەرە«.8 بەڵام ڕەوایەت و 

خواستی شــەقامی کوردی لە لایەن بەشێک 
لە ڕێبەرانــی پارتە کوردییەکانەوە لە وتوێژ و 
دانیشــتنەکان وەکوو خۆی بــاس نەکرا و بۆ 
ڕەزایەتی باڵادەســتی فارس داشکانی لە سەر 

کرا. 
خەبات لە کوردستان وەکوو خەبات دژ بە 
داگیرکاری خۆی ناساندووە و پێناسە کردووە؛ 
بەڵام هەڵسوکەوتی ئەم بزووتنەوەیە ئێستاشی 
لە گەڵدا بێت لە هەڵسوکەوتی بزووتنەوەیەکی 
دەبێــت  ئێمــە  ناچێــت.  داگیــرکاری  دژە 
پێناسەیەکی ڕوونمان لە خۆمان هەبێت. ئەگەر 
کوردســتان داگیرکراوە، پێویستە کوردستان 
لە داگیرکەر پاک بکرێتەوە؛ واتا ســەروەریی 
داگیرکەر لە ســەر خاک و لــە زەینی تاکی 
ئێرانی  نەمێنێت. داگیرکــەری  داگیرکــراودا 
دەیهەوێت لە سەر خاکی کوردستان جۆرێک 
لە تاکی بەســتراوە بە خۆی بەرهەم بهێنێت؛ 
واتە مرۆڤی ئێرانی بە پێناسەی زمان، کەلتوور 
و مێژووی فارس. بە واتایەکی تر شــێواندنی 
شوناسی تاکی کورد و لە کۆتاییدا تواندنەوەی. 
ئێمــە )دژە  بزووتنــەوەی  بەرانبــەردا؛  لــە 
داگیرکاری( دەبێت شوناســی ئەم تاکە )تاکی 
کــوردی خــاوەن زمان، مێــژوو و کەلتووری 
خۆی( بپارێزێت و سەروەریی بۆ بگەڕێنێتەوە. 
خاڵی هاوبەش بۆ بەرەنگاربونەوەی داگیرکاری 
و یەکخســتنی خەڵک، بێگومان ناسیۆناڵیزم 
یــان کوردایەتییــە. ئایدۆلۆژیاکانــی دیکــە 
ئەزموونی خۆیان کــردووە و بێگومان ناتوانن 
و نەیانتوانیــووە خەڵک لە ژێر چەترێکدا ڕێک 
بخەن و تەنیا بە جۆڕێکی دیکە، ژێردەســتی 
بەرهەم دەهێننەوە و کۆمەڵگای کوردستانیان 

دابەش و پەرتەوازە کردووە.
ناســیونالیزم، ســتراتێژیی ڕزگاری لــە 
ژێــر دەســتی داگیرکارییــە. ئەجندایەکە بۆ 
ڕێکخســتنی کۆمەڵگەیەکــی داگیرکــراو بە 
ئامانجەکەی، واتە  بە  مەبەســتی گەیشــتن 
ســەربەخۆیی. »داگیــرکاری لــە بنەڕەتــدا 
ئەکتێکی توندوتیژانەی جۆگرافیایییە، ئەکتێک 

کــە دژی خەڵــک و خاوەندارێتییان لە مەڕ 
خاکەکەیــان دەکار دێت«.9 ئەوەی کە خاکی 
کوردســتان لە ڕێگای توندوتیــژی نواندنەوە 
داگیــر کــراوە و بە هۆی ســەرکوتی هێزی 
ســەربازییەوە بەردەوامە، ڕوون و لە بەرچاوە، 
بەڵام بزووتنەوەی کوردســتان ڕاستەوخۆ یان 
بزووتنەوەیەکی  وەکــوو  خۆی  ناراســتەوخۆ 
نەتەوەییــی خوازیاری دەرکردنی گشــتیەتی 
داگیرکەر لە کوردســتان و بنیاتنانی دەوڵەتی 
نەتەوەیــی پێناســە نەکردووە. هــەر چەند 
داخوازیی دابینکردنی مافی نەتەوەیی بۆ کورد 
لە چوارچێوەی جوگرافیای دەسکردی ئێراندا 
بووە. حیزبــی کــوردی و ڕێبەرایەتییەکەی 
دەبێت لەو ڕاســتییە تێبگات کــە فارس تا 
ئەو کاتە متمانەی پێ دەکات کە ســەروەری 
باڵادەســتبوونی فارس تووشــی مەترسی  و 
نــەکات. فانۆن لە زمانی ژان پۆل ســارترەوە 
وێکچوونــی تێڕوانینی ئەو کاتــی نازییەکان 
بەرانبــەر بە جــووەکان و هەروەها بۆچوونی 
ئووروپییەکان ســەبارەت بە ڕەش پێستەکان 
وەها بــاس دەکات: »جوویــەک، چ جێگای 
متمانە بێت یان نەبێــت، بە salaud ) زۆڵ( 
ناودێر دەکرا. مەبەست لەم نازناوە ئەوەیە کە 
جوو لە هەر دۆخێکدا بێت و هەر چییەکیش 
بکات، لە دژی خــۆی دەکات ... جوو دەبێت 
باوەڕی سیســتەمی ئاریایی بسەلمێنێت. لای 
ئەم سیســتەمە دوو جۆرە پێناســە بۆ مرۆڤ 
هەیە: باش و خراپ و جوو هەمیشــە خراپە. 
هەر چییەک بکات پیس و نەگریسە، کەوایە 
با چیتــر جوو نەبین«.10 چیــرۆک و دۆخی 
جوو وەکوو چیرۆکی ئێمەی کوردە لە چاوی 
فارســەکان. تۆ یان دەبێ کورد نەمێنێت یان 
دەکەویتە ناو بازنەی خراپەی ئەوانەوە. ئەوان 
تۆیــان پێناســە کردووە، تــۆ جیاییخوازی و 
جیاییخواز لە بازنەی دۆستانی ئەواندا جێگای 

نابێتەوە و دەبێت بمرێت. 

کوردی ئێرانی و ئێرانی فارسەکان

زۆر جــار باس لــەوە دەکرێت کــە دوژمنی 
کورد لە ڕۆژهەڵاتی کوردستان تەنیا کۆماری 
ئیسلامییە. دەرەنجامی ئەم ڕستەیە ئەوەیە کە 
ئەگەر حکوومەت بڕووخێت، کێشــەی کورد 
چارەســەر دەبێت. باوەڕهێنــان بەم بۆچوونە 
وای کردووە کە هیــچ هەوڵێکی جیددی بۆ 
پێکهێنانــی بزووتنەوە یان هاوپەیمانییەک لە 
نێــوان ڕەوت و پارتــە کوردییەکاندا نەیەتە 
ئاراوە. کورتکردنەوەی کێشــەی کوردســتان 
بە بوونی حکوومەتەوە، ســڕینەوەی پرســی 
ســەرەکیی مەسەلەکەیە. ســەروەریی فارس 
تەنیا خواســتی ڕێژیمی تاران نییە. دەکرێت 
بڵێین خاڵی هاوبەشی زۆرینەی فارسە و فارس 
بە هیچ چەشــنێک حازر بە هەڵوەشاندنەوەی 
ئەم دەسەڵاتە یان هاوبەشکردنی ئەوانیتر لەم 
ســەروەرییەدا نییە. خاڵی یەکنەگرتنی ئێمە 
و ئەوان لێرەوە دەســت پێ دەکات: ئێمە بۆ 
ڕزگاربوون دەبێت ئەم سەروەرییە پاوانخواز و 
داگیرکەرە هەڵوەشێنینەوە و لە چاڵی بنێین؛ 
ئەوان وەکوو دەسەڵات دەیانهەوێت بیپارێزن 
یان وەکوو ئۆپۆزیسیۆن تەنیا دەیانهەوێت سیما 
و ناوی بگۆڕن نەک ستراکتۆر و ناوەڕۆکەکەی. 
فارس دەیهەوێت ئێمە بەردەوام لە نێو بازنەی 
گوتــاری ئەودا کایە بکەیــن و کایەکردن لە 
نێو دیسکۆرســی فارس، واتە گەرەنتیکردنی 

بەردەوامبوونی سەروەریی ئەو. 
»ئورووپییەکان و سۆڤیەتییەکان لە کاتی 
داگیرکردنــی ناوچەیەک، بەهای زۆرتریان بە 
ئێتنیــک یان ئایینێــک دەدا و پلە و پێگەی 
بەرزیان لە نێو دامودەزگای ئیداریی خۆیاندا پێ 
دەبەخشین. بەم چەشنە جۆرێک ڕکابەرییان 
لە نێوان گرووپەکانی ژێر دەســەڵاتی خۆیان 
دروست دەکرد. پراکتیزەکردنی لایەنگریکردن 
لــە گرووپێکی نەتەوەیــی، ئایینی، ڕەگەزی، 
یــان گرووپێکی کەلتوری و چاوپۆشــیکردن 
لــە گرووپەکانی دیکــە لــە کۆمەڵگەیەکی 
کۆلۆنیالیزمیدا، یەک لە پاڵنەرە بەهێزەکان بوو 
بــۆ هاتنەئارای ڕکابەری لە نێوان گرووپەکاندا 

و زۆرجاریش دەبووە هۆکار بۆ بەشداریکردنی 
یەک لەو گرووپانەی کە بە هەند وەردەگیران 
لە دابەشکردنی نایەکسانی سەرچاوەکاندا«.11 
لە جۆگرافیــای ژێر دەســەڵاتی داگیرکاری 
فارســدا، دەکرێــت تورکــەکان بە بــەراورد 
لەگــەڵ کورد یــان نەتەوەکانی وەک بەلووچ 
و عەرەب، وەکوو نەتەوەیەکی خۆشەویســتتر 
لای فارس پێناسە بکرێت. ئەمەش بە جۆرێک 
ڕێخۆشــکەر بووە بۆ کێبەرکێیەکی قووڵ لە 
نێــوان کورد و تورکدا لە جیاتی ئەوەی کورد 
و تورک دژ بە فارس بــن. بۆ نموونە هەر لە 
سەرەتای شۆڕشی ١979 ئەم کێبەرکێیە هاتە 
ئاراوە و لە ڕوودانی شــەڕی نەغەدە12 خۆی 
نواند و دەرکەوتەکەشی کوشتاری بە کۆمەڵی 
کوردەکان بوو بە دەســتی تورکــەکان و بە 
پاڵپشتیی هێزی سەربازیی دەسەڵاتی ئێرانی. 
یان بۆ نموونە تورکەکان لە باڵاترین پۆســتە 
حکوومەتییەکاندا دادەنرێن بەڵام ئەو دەرفەتە 
بە کورد نادرێت و ئاخرین نموونە ســەرۆک 
کۆماری ئێستای ئێران، مەسعوود پزشکیانە13 
کە بــە ڕەچەڵەک تورکە بەڵام هیچ کوردێک 
) باس لە مۆرەکانی ســەر بــە ڕێژیمی ئێران 
دەکرێــت کە هەم خۆیان بــە ئێرانی دەزانن 
و هەمیش گوێڕایەڵێ دەســەڵاتن( شانســی 

خۆپاڵاوتنیشی پێ نەدرا. 
ئــەم مێتــۆدە کە بەشــێکە لــە میراتی 
داگیــرکاری، ئێرانییەکان لە کوردســتاندا بە 
شێوازێکی زۆر وردتر دەکاری دەکەن. نموونەی 
هەنووکەیی کە لەم چەند ساڵەی دواییدا دەبێ 
وەک هەڕەشەیەکی جیددی بۆ سەر کورستان 
سەرەنجی بدرێتێ، کێشمەکێش یان دژایەتیی 
نێوان لایەنگرانی زاراوە کوردییەکانە. ئەگەرچی 
گشتییەتی کوردســتان لە ژێر داگیرکاریدایە، 
ئەوان باس لە ســتەمی زارواەیــەک بەرانبەر 
بــە زاروەیەکی دیکــە زەق دەکەنەوە کە ئەم 
زاراوەیــە دەیهەوێــت زاراوەکانــی دیکــە لە 
ناوببات. بۆ نموونە ســۆرانی لە بەرانبەر لەکی، 
کەلهوڕی و هەورامی. لە حاڵێکدا گشــت ئەم 

زاراوەگەلــە، جوگرافیــا و خەڵکیان لە لایەن 
فارسەوە داگیرکراوە و ئەوەی دەیهەوێت ئەوان 
لە ناو ببات داگیرکاری فارســە، ئەگێنا هێشتا 
کوردستانێکی ئازاد بە سەروەریی کوردەوە لە 
ئارادا نییە کە بۆ نموونە دەسەڵاتی کوردستان 
پرۆژەی لە ناوبردن یان تواندنەوەی گرووپێکی 
بە قازانجــی گرووپێکی دیکــە هەبێت. هەر 
وەک ئاماژەمــان پــێ دا داگیرکاری فارس بۆ 
دەیهەوێت  بەردەوامبوونی ســەروەریی خۆی 
ئێمە لە نێو دێسکۆرسی ئەودا چالاکی بکەین. 
بــە گژداچوونــەوەی خۆمان لــە جیاتی بە 
گژداچوونەوەی پرۆسەی داگیرکاری و هەروەها 

دوورخستەنەوەمان لە ئامانجی ڕزگاری.
لــە ســەرەتاوە ئاماژەمان پــێ کرد کە 
ناســیۆنالیزم یــان کوردســتانیبوون بنەما و 
ســتراکتۆری یەکخســتن و کۆکردنــەوەی 
هێــزی کۆمەڵگەی داگیرکراوی کوردســتانە 
بــۆ کۆتاییهێنــان بــە داگیرکاریــی ئێرانی. 
دەوڵەتی ئێران لە دوای ئەوەی لە پرۆســەی 
کوردستان  بەفارســکردنی  و  یەکدەستکردن 
ســەرکەوتوو نەبــوو، هەنووکــە خەریکــی 
بچووککردنەوە یان وردتر دابەشکردنی یەکەی 
کوردستان و کوردە بۆ یەکەگەلێکی بچووکتر 
وەک ســۆرانی، کورمانجی، لەکی، هەورامی، 

کەلهوڕی، ئەردەڵانی و ....
بۆ باشترناسینی سیاسەتی دەوڵەتی فارس 
بەرانبەر بە کوردستان، دەبێت ئێمە پێناسەیەکی 
وردمــان لە خۆمان و ئەوی دی هەبێت. ئەگەر 
کوردســتان کۆلۆنــی بێت، داگیرکــەر لێرەدا 
فارســە. فــارس دەیهەوێت ئەو پێناســەیە بە 
ئێمــە بدات کە لە خزمــەت خۆیدایە. کوردی 
ئێرانــی، هەورامیی ئێرانی، لەکی ئێرانی و... لە 
خزمەتی ســەروەری فارسدایە. کوردی ئێرانی، 
واقعیەتێکی زاتیی سروشــتی نییە و هەروەک 
چــۆن ئێرانیبوون )فارس بوون( ڕاســتییەکی 
سروشــتی نییــە و دەســتکردە. قەبووڵکردنی 
ئێرانیبوون بۆ کورد واتــا چ حەزی لێ بکەین 
یان نا، دەبێت ئەو جلەی فارس بۆمانی دووریوە 

لە بەر بکەین. بۆ ڕزگاربوون دەبێت ئێمە خۆمان 
لە دەروەی ئەم دیسکۆرس و چەمکانە پێناسە 
بکەین. دەستخستنی سەروەری، ماف و ئازادی 
لــە بازنەی ئێرانیبووندا بــۆ نەتەوەیەک وەکوو 
کــورد تەنیا وەکوو وەهمێــک وایە و هیچکات 

نابێت بە ڕاستی. 

دەرئەنجام
بزووتنەوەی هەنووکەییی کوردســتان و پارتە 
سیاســییەکانی لە دۆخی هەنووکەدا پێویستە 
خەسارناســییەکی ڕەخنەگرانەیان لە ســەر 
بکرێــت بۆ ئــەوەی ئــەم بزووتنەوەیە یەک 
بخرێت و یەکگرتوو و بەربڵاو و بەهێز بکرێت. 
هێرشــکردن و بێنرخکردنی مێژووی خەبات، 
بەهــاکان و لــە خۆبردووییەکان، دیســانەوە 
ناچێتــە خزمەتی ڕزگاریی کوردســتانەوە. بۆ 
ڕزگاری لــەم دۆخە پڕ لە ســتەم و ئازارەی 
کوردســتان کــە لە ســەرەوە نــاوی دۆخی 
داگیرکاریی لێ نرا، پێویستمان بە ڕزگارکردنی 
تاکی کــورد لە زیندانی داگیرکاریی زەینی و 
جەستەییی ئێرانی فارسەکانە. بۆ گەیشتن بەم 
مەبەستە دەبێ گشت هەوڵی ئێمە ئەوە بێت 
کە پەیوەندیی نێوان کوردبوون و ئێرانی بوون 
تێــک بدەیــن. ئــەوی دیــی بزووتنەوەی 
کوردســتان، داگیرکاری فارسە نەک ڕێژیمی 
کۆماری ئیسلامی بە تەنیا. بە ڕووخانی ڕێژیم، 
ئەوی دی دەمێنێتەوە و لە نێو ئۆپۆزیســیۆنی 
فارســدا ماســکێکی دیکەی لە دەم و چاوی 
داوە. پێناسەکردنی خۆمان بە کوردی ئێرانی، 
واتــا چالاکیکردن لە نێو وێژمانی فارســدا و 
بێگومان ئەم وێژمانە سەرەتا بیر لە بەردەوامی 
و ســەروەریی خــۆی دەکاتەوە نــەک مافی 
ئێمــە. مافی ئێمــەش بەبــێ ڕەچاوکردنی 
ســەروەریی خۆمان وەدی نایەت. کەوابوو بۆ 
ئازادبوون پێویســتە کۆتایی بــە داگیرکاریی 
دەوڵــەت نەتەوەی ئێرانیی فــارس بهێنرێت. 
 کوردێکی ئــازاد ناتوانێــت کوردێکی ئێرانی

بێت. 

